
Vikifontaro (Wikisource)
estas frata projekto de Vikipedio, en kiu
povas esti publikigitaj dokumentoj, ekz.
de  nia  movado,  kiuj  ne  plu  estas
protektataj de kopirajto. Ekzemplo de tia
dokumento estas raporto de Anton Vogt
(la posta UEA-vicprezidanto) el 1928 pri
la tiama Centra Oficejo de UEA. Vidu
http://wikisource.org/wiki/Arkivo_de_U
EA_Anton_Vogt_1928-02-21. 

Ne  enmetu  proprajn  tekstojn  aŭ
tradukojn,  por  tiuj  servas  projekto
Vikilibroj. Ne enmetu tekstojn, kiuj jam
estas  publikigitaj  en  alia  loko  en  la
interreto.  Gravegas  indiki  la  precizan
devenon de la  teksto  (ekz.  el  kiu libro
kaj  kiu  paĝo).  Skanaĵon  de  la  teksto
provizu  en  Vikimedia  Komunejo  kaj
faru  reciprokajn  ligojn  inter  la  skanaĵo
kaj  transtajpaĵo.  La  tajpitan  tekston
antaŭ  publikigo  lasu  provlegi  de  alia
persono.

laŭ Ziko van Dijk

2-a Esperanto-Festivalo IRIS
7-14. de julio 2008

En julio 2008 urbo Szolnok gastigos  la
2-an Junularan kaj Plenkreskulan Espe-
ranto-Festivalon IRIS kaj la 35-an Hun-
garian Esperanto-Kongreson  (12-13.  de
julio).  Partoprenkotizo:  po  5000Ft  tage
(tranoktado, manĝado, programeroj).

Registri  vin vi povas sur la hejmpaĝo
http://iris.eszperanto.info/ aŭ  portalo
http://hungario.hu/esencoj .

Jozefo Eszényi
vicprez. de HEA

Esperantistoj 
en Radio Ostrava 

En  aprilo  elsendis  Radio  Ostrava
intervjuon kun Milan Neuvirt je la temo
„mia  hobio“  kaj  alian  diskuton  inter
Svatomír  Vašut  kaj  Vlastimil  Kočvara,
ankaŭ pri Esperanto.

Esperanto en Haló noviny
Magazino  de  Haló  noviny publikigis

vendrede  la  23-an  de  majo  2008
intervjuon  kun  Petro  Chrdle  pri  Espe-
ranto-kulturo  sub  titolo  Co  znamená
„Najado“? (Kion signifas Najado?) Sur
du  paĝoj  aperis  koloraj  fotoj  de  Petro
Chrdle  kun  Kurisu  Kei,  titolpaĝoj  de
Švejk  (J.  Hašek),  Milito  kontraŭ  Sa-
lamandroj  (K.  Čapek),  Riporto  skribita
en la pendumila maŝo (J. Fučík) kaj de
kasedo  Najado  (A.  Dvořák).  La  bildoj
konvene kompletigas la interparolon.

Trajno Zamenhof

Danke al la afabla helpo de la Direkcio
de  la  Regiona  Trajna  Kompanio  en
Bjalistoko, laŭ la propono de la Urbestro
de Bjalistoko, kun la financa subteno de
la Marŝalo de la Podlahia Vojevodio en
la  somera  horaro  ekestos  la  trajno
ZAMENHOF.

La  1-an  de  junio  2008  ĝi  startis  la
unuan fojon longan vojon de Bjalistoko
al  Bielsko-Biała.  Sur  la  kajo,  apud  la
trajno,  je  la  06.05  h.  okazis  solena
"bapto"; kaj poste la adiaŭo de la trajno
kaj  de  Ludoviko  kaj  Klara  Zamenhof,
kiuj kuraccele forvojaĝis "al akvoj".

